
Dyddiad: Gwener, 2 Chwefror 2001

Amser: 10.30am tan 1.00pm

Lleoliad: Ysgol Gwernyfed, Three Cocks

 

 

Mudiad Ffermwyr Ifanc Cymru – Canolbarth Cymru 

 

Mae Mudiad Ffermwyr Ifanc Cymru yn fudiad ieuenctid gwirfoddol gyda’i wreiddiau yng Nghymru 
wledig. Sefydlwyd y mudiad dros chwe deg mlynedd yn ôl, a bellach mae gennym 6,000 o aelodau 
rhwng 10 a 26 mlwydd oed, yn aelodau o 180 o glybiau, sydd yn rhan o 12 Ffederasiwn Sirol. 

Prif nodau ac amcanion y mudiad yw:

1.  Hybu datblygiad ieuenctid cefn gwlad a’u hannog i gymryd cyfrifoldeb am eu dyfodol a dod 
yn ddinasyddion gweithgar a chyfrifol.

2.  Codi ymwybyddiaeth, cynyddu dealltwriaeth, ac addysgu aelodau am fywyd gwledig 
cynaladwy, amgylchedd, ac amaethyddiaeth yn enwedig.

3.  Codi ymwybyddiaeth a chynyddu dealltwriaeth o’r amrywiaeth diwylliannol sy’n bodoli yng 
Nghymru ac i godi proffil yr Iaith Gymraeg.

4.  I hybu cyfle cyfartal yn holl weithgareddau’r mudiad.

Mae gan Fudiad Ffermwyr Ifanc Cymru bump Ffederasiwn Sirol yng Nghanolbarth Cymru, sef 
Brycheiniog, Ceredigion, Maesyfed, Maldwyn a Meirionnydd.

Eleni, mae tua 806 o aelodau mewn 14 oglybiau yn Brycheiniog, 866 o aelodau mewn 20 glybiau 
yn Ceredigion, 414 o aelodau mewn 13 o glybiau ym Maesyfed, 700 o aelodau mewn 21 o glybiau 
ym Maldwyn, a 264 o aelodau mewn naw o glybiau ym Meirionnydd. Mae’r amrywiaeth diwylliannol 
sy’n bodoli o fewn CFfI Cymru i’w weld yn glir yn ardal Canolbarth Cymru. Ceir gweithgareddau 
cyfrwng Cymraeg, cyfrwng Saesneg neu ddwyieithog, yn dibynnu ar y clwb a’r ardal.

Cefnogir y Ffederasiynau hyn gan Gynghorau Gwynedd, Ceredigion, a Phowys. Yn Brycheiniog, 
Ceredigion, Maesyfed a Maldwyn, ceir Trefnydd Sirol llawn amser a Swyddog Gweinyddol rhan 
amser. Mae strwythr staffio Meirionnydd ychydig yn wahanol, gan fod ganddynt Drefnydd Sirol a 



Swyddog Gweinyddol rhan amser, a dau Swyddog Bro yn gweithio dwy noson yr wythnos i 
gefnogi’r clybiau. Cefnogir y staff sirol gan CFfI Cymru trwy gyfrwng sesiynau hyfforddiant, 
cyfarfodydd, cefnogaeth cyfrifiadurol, cyngor, a chynhadledd flynyddol. Mae staff CFfI Cymru yn 
ymweld â chlybiau yng Nghanolbarth Cymru yn rheolaidd i gynnal nosweithiau o weithgareddau 
addysgol ar gyfer yr aelodau, ac i hybu’r cynlluniau a gynigir gan CFfI Cymru ar gyfer yr aelodau.

Bydd y clybiau yn cyfarfod unwaith yr wythnos neu unwaith bob pythefnos, a thrwy fynychu’r 
clybiau, cynigir llawer o weithgareddau i’r aelodau. Mae hyn yn cynnwys siaradwyr gwadd, teithiau 
ac ymweliadau, hyfforddiant megis cyrsiau cymorth cyntaf, Gwobr Dug Caeredin a gweithgareddau 
cymunedol ac elusennol. Ymhlith y siaradwyr y mae arbenigwyr ar gyffuriau, addysg rhyw a 
materion iechyd yn gyffredinol, ac fe geir ymgyrchoedd i hybu addysg iechyd ar lefel sirol hefyd. 
Mae Ffederasiwn Maldwyn wedi cydweithio gyda’r Sefydliad Iechyd Gwledig yn ddiweddar ar 
brosiect iechyd i ddynion ifanc. Yn ogystal â hyn, mae’r holl gynlluniau, gweithgareddau a 
chyfleoedd hyfforddiant a ddarperir gan Fudiad Ffermwyr Ifanc Cymru ar gael i’r aelodau yn y 
Canolbarth.

Ymhob Ffederasiwn Sirol cynhelir rhaglen gystadlaethau boblogaidd iawn. Ymysg y cystadlaethau 
y mae gwyliau drama blynyddol, eisteddfodau, cystadlaethau amaethyddol, cystadlaethau crefftau 
a sgiliau, siarad cyhoeddus, a chystadlaethau chwaraeon. Mae yna elfen bwysig o hyfforddiant yn 
perthyn i’r rhaglen gystadlaethau, yn cynnwys hyfforddiant chwaraeon, hyfforddiant galwedigaethol, 
ymarferion drama a chanu, a hyfforddiant crefftau a sgiliau. Cynhelir cystadlaethau ar lefel sirol, ac 
mae modd i gystadleuwyr fynd ymlaen i gynrychioli eu sir ar lefel Cymru a Chenedlaethol (Cymru a 
Lloegr).

Mae bob Ffederasiwn Sirol wedi’u cofrestru gan CBAC ar gyfer y cynllun Cofnod Cyrhaeddiad. 
Rhoddir tystysgrifau i aelodau am gyrhaeddiad ar lefel clwb, sirol, a Cymru. Mae yna bump adran 
gweithgaredd i’r tystysgrifau, sef Cymryd Cyfrifoldeb, Cystadlaethau, Cymuned-Amgylched-Menter, 
Addysg & Hyfforddiant, ac Ymwybyddiaeth Rhyngwladol. Os yw aelodau yn derbyn pump tystysgrif 
mewn o leiaf tri gwahanol adran gweithgaredd, dyfernir Gwobr Cyrhaeddiad iddynt. Noddir y cynllun 
tystygrifau gan HSBC.

Caiff aelodau’r Ffederasiynau Sirol yng nghanolbarth Cymru gyfle i gymryd cyfrifoldeb yn y mudiad 
trwy ddod yn swyddogion gwirfoddol yn eu clybiau, boed yn Gadeirydd, Ysgrifennydd, Swyddog Y 
Wasg, neu Drysorydd. Fel aelodau, maent yn gyfrifol am ddewis a threfnu eu rhaglen 
weithgareddau eu hunain. Bydd cyfle iddynt hefyd gynrychioli eu clwb ar un o’r nifer o bwyllgorau a 
gynhelir ar lefel sirol neu gynrychioli eu sir yng Nghyngor ac Is-bwyllgorau CFfI Cymru. Gyda 
chefnogaeth CFfI Cymru, cynhelir nosweithiau hyfforddi swyddogion ymhob sir yn flynyddol. Mae 
llawer o’r aelodau sydd wedi mynd dros 26 oed yn cadw cysylltiad â’r mudiad trwy ddod yn 
arweinyddion gwirfoddol yn y clybiau. Mae profiad ein aelodau o gyfarfodydd ffurfiol a siarad 
cyhoeddus, a hynny pan maent yn ifanc iawn, yn fanteisiol iawn iddynt yn nes ymlaen yn eu 
bywydau. Datblygiad diweddar yn y Ffederasiynau Sirol yw Fforymau Ieuenctid, sy’n caniatáu i 
aelodau iau fynegi barn am weithgareddau y mudiad.

